
TUAIRISC  

AR 
CHÁILÍOCHT NA FOGHLAMA AGUS AN TEAGAISC SA GHAEILGE  

____________________________________   _____________________ 
 
 
TUAIRISC CHIGIREACHT ÁBHAIR    
 
Scríobhadh an tuairisc seo tar éis cigireacht ábhair i Scoil Naomh Daithí, na Clocha Liath. 
Leagann sé amach tátail na meastóireachta maidir le cáilíocht an teagaisc agus na foghlama sa 
Ghaeilge agus déanann moltaí d’fhorbairt theagasc an ábhair seo sa scoil. Rinneadh an 
mheastóireacht thar lá amháin inar thug an cigire cuairt ar sheomraí ranga agus inar breathnaíodh 
an teagasc agus an fhoghlaim. Bhí caidreamh ag an gcigire leis na scoláirí agus leis na múinteoirí, 
scrúdaíodh obair na scoláirí agus rinneadh plé leis na múinteoirí. D’athbhreithnigh an cigire 
doiciméid phleanála na scoile agus ullmhúchán scríofa na múinteoirí. Tar éis na cuairte 
meastóireachta, thug an cigire aiseolas ó bhéal ar thorthaí na meastóireachta don phríomhoide 
agus don phríomhoide tánaisteach. Tugadh deis do bhord bainistíochta na scoile a thuairim a 
léiriú ar thorthaí agus ar mholtaí na tuairisce; ba rogha leis an mbord glacadh leis an tuairisc gan 
freagra a thabhairt. 
 
SOLÁTHAR AN ÁBHAIR AGUS TACAÍOCHT NA SCOILE UILE  
 
Ranganna ilchumais mheasctha a bhíonn ann i Scoil Naomh Daithí sa chéad agus sa dara bliain.  
Roinntear na scoláirí idir ranganna ardleibhéil agus gnáthleibhéil tar éis na dara bliana. Go 
hiondúil is dhá rang gnáthleibhéil a bhíonn ann sa tríú bliain agus rang amháin ardleibhéil.  Tá an 
Idirbhliain roghnach sa scoil agus is rang amháin measctha a bhíonn ann don Ghaeilge, socrú a 
thagann le fealsúnacht na hIdirbhliana. Dhá rang gnáthleibhéil agus rang amháin ardleibhéil a 
bhíonn ann sa chúigiú agus sa séú bliain. Tá ceithre thréimhse sa tseachtain ar fáil don Ghaeilge 
do na ranganna go léir sa tsraith shóisearach, trí thréimhse sa tseachtain ar fáil don Idirbhliain 
agus cúig thréimhse ar fáil don chúigiú agus don séú bliain. Thuairiscigh bainistíocht na scoile go 
bhfuil deacrachtaí leis an gcúigiú thréimhse a chur ar fáil d’aon cheann de na ranganna sa tsraith 
shóisearach agus leis an gceathrú thréimhse a chur ar fáil don Idirbhliain de bharr easpa foirne 
Ghaeilge.  
 
Triúr múinteoir atá i mbun mhúineadh na Gaeilge sa scoil faoi láthair. Is múinteoirí Gaeilge 
láncháilithe iad go léir le blianta taithí i múineadh an ábhair. Malartaítear na ranganna idir na 
múinteoirí ar fad agus faigheann gach múinteoir deis na leibhéil agus na haoisghrúpaí éagsúla a 
mhúineadh. Is deachleachtas é sin. 
 
Tá díolúine ón staidéar ar an nGaeilge ag seasca a haon scoláire as an gceithre chéad is a cúig 
déag scoláire sa scoil ina hiomláine. Moltar bainistíocht na scoile as Ciorclán M10/94 a chur i 
bhfeidhm. Thuairiscigh an bhainistíocht go dtagann líon sách suntasach scoláirí chun na scoile ag 
rá gur ligeadh dóibh éirí as an nGaeilge ag pointe éigin le linn a dtréimhse sa bhunscoil, ach nach 
bhfuil díolúine ón nGaeilge acu. Ardaíodh an cheist le bunscoileanna áirithe agus tuairiscíodh go 
bhfuil feabhas áirithe ar an scéal le blianta beaga anuas. Moltar go leanfaí leis na comhráití leis na 
bunscoileanna faoin bhfadhb seo d’fhonn deireadh a chur leis an ndeacracht seo go hiomlán.  
 
Déantar iarrachtaí áirithe sa scoil “Seachtain na Gaeilge” a cheiliúradh trí bhéim bhreise a leagan 
ar úsáid na teanga le linn na seachtaine, mar shampla, ag an tionóil maidne.  Eagraítear comórtais 

phóstaeir freisin. Moltar an obair seo toisc go bhfuil sé tábhachtach clár comhchuraclaim agus 
traschuraclaim a chur ar fáil don Ghaeilge le linn na scoilbhliana go léir chun cur le taithí na 
scoláirí ar an nGaeilge mar theanga bheo. Treisíonn ócáidí agus imeachtaí Gaelacha 
taitneamhacha iarrachtaí na múinteoirí sna seomraí ranga agus is tacaíocht an-luachmhar iad do 
mhúineadh na teanga.  Moltar do  bhainistíocht na scoile agus do na múinteoirí plé a dhéanamh ar  
chlár imeachtaí a d’fhéadfaí a eagrú sa scoil amach anseo chun tacú le foghlaim na Gaeilge.  
B’fhiú go mór na scoláirí ón Idirbhliain a úsáid chun smaointe a chur le chéile agus chun cabhrú 
le himeachtaí a eagrú agus a stiúrú. 
 
Tuairiscíodh go dtéann roinnt scoláirí ón scoil chun na Gaeltachta gach bliain agus téann roinnt 
scoláirí chuig an coláiste Gaeilge lae a eagraítear go háitiúil.  Ní raibh figiúirí iomlána cruinne ar 
fáil faoi líon na scoláirí a fhreastalaíonn ar chúrsa Gaeilge de shaghas éigin le linn na cigireachta.  
Moltar bainistíocht na scoile agus na múinteoirí Gaeilge as ucht scoláirí agus a dtuismitheoirí a 
chur ar an eolas faoi chúrsaí Gaeilge atá ar fáil, iad siúd atá ar fáil go háitiúil, sa Ghaeltacht agus 
in áiteanna eile sa tír. 
 
Tuairiscíodh go bhfuil seinnteoirí DVD agus seinnteoirí dlúthdhioscaí ar fáil do na múinteoirí 
Gaeilge chomh maith le teilifíseáin chun giotaí as cláracha teilifíse agus scannáin a thaispeáint.  
Tá buiséad bliantúil ann, a athraíonn ó bhliain go bliain, le haghaidh ceannach áiseanna do 
mhúineadh na teanga. Tuairiscíodh go gcoimeádann na múinteoirí acmhainní Gaeilge ina gcuid 
seomraí féin. Moltar go gcuirfí liosta de na háiseanna ar fáil sa scoil le chéile agus go mbeadh an 
liosta sin ar fáil mar chuid den phlean iomlán do mhúineadh agus foghlaim na teanga. Anuas ar 
sin, moltar, más féidir, go gcoimeádfaí na háiseanna ar fad i suíomh lárnach aitheanta áit a 
d’fhéadfadh na múinteoirí Gaeilge go léir teacht orthu.  Ba cheart do na múinteoirí úsáid a bhaint 
as suíomhanna idirlín na Comhairle um Oideachas Gaeltachta agus Gaelscolaíochta, www.cogg.ie 
agus na Seirbhíse Tacaíochta Dara Leibhéal don Ghaeilge, www.muinteoirgaeilge.ie chun teacht 
ar eolas faoi na háiseanna is nua-aimseartha ar an margadh. 
 
Tá a gcuid seomraí ranga féin ag na múinteoirí Gaeilge rud a thugann deis iontach dóibh 
timpeallacht Ghaelach spreagúil a chruthú sna seomraí sin. Bhí roinnt ábhar ar taispeáint sna 
seomraí ranga a breathnaíodh idir phóstaeir éagsúla agus obair de chuid na scoláirí. Moltar go 
gcuirfí leis an méid ábhar atá ar taispeáint áfach, agus go gcinnteofaí freisin go gcuirfí ábhar in 
airde a bheadh ina chabhair do scoláirí agus iad ag iarraidh abairtí a chur le chéile agus comhrá a 
dhéanamh.  D’fhéadfaí cairteacha leis na briathra is comónta a úsáidtear a chur in airde agus aird 
na scoláirí a dhíriú orthu go tráthrialta chun cabhrú abairtí iomlána agus cruinne a chur le chéile. 
 
PLEANÁIL AGUS ULLMHÚCHÁN  
 
Ainmnítear comhordaitheoir ar phleanáil do mhúineadh agus foghlaim na Gaeilge i measc na 
múinteoirí Gaeilge gach bliain.  Is socrú neamhfhoirmeálta é seo agus cuimsíonn freagrachtaí an 
róil dualgais ar nós socrú leabharliostaí agus leagan amach scrúduithe comónta.  
 
Tagann na múinteoirí Gaeilge le chéile trí huaire sa bhliain chun pleanáil le haghaidh 
leabharliostaí, soláthar churaclam na Gaeilge agus eagrú scrúduithe ach tuairiscíodh go 
mbuaileann siad le chéile níos minicí de réir mar a bhíonn gá leis.  Ní choimeádtar aon 
mhiontuairiscí ó na cruinnithe agus moltar mar dheachleachtas go gcoimeádfaí miontuairiscí ar na 
cruinnithe mar thaifid ar phlé a rinneadh agus ar chinnithe a glacadh. 
 
Cuireadh plean ar fáil le linn na cigireachta do mhúineadh agus foghlaim na Gaeilge sa scoil. 
Cuimsíonn an plean cur síos, i mBéarla, ar obair riaracháin, scrúduithe agus eagrúcháin na 
múinteoirí Gaeilge chomh maith le liosta topaicí le clúdach leis na bliainghrúpaí agus na leibhéil 

éagsúla. Déantar tagairt chomh maith do chúrsaí litríochta agus ábhair bhreise a d’fhéadfaí a 
dhéanamh le ranganna áirithe.  Tá an plean mar atá sé so-léite agus moltar an obair a rinneadh air 
go dáta. Is gá áfach, níos mó forbartha a dhéanamh ar an bplean agus mioneolas a chur isteach 
ann faoi mhodheolaíochtaí, úsáid straitéisí cumarsáide, úsáid áiseanna agus acmhainní chun tacú 
le foghlaim na scoláirí agus modhanna measúnaithe. Ba cheart go leagfaí béim ar spriocanna 
foghlama scoláirí i bhfoirm ráitis ábaltachta seachas liosta topaicí le clúdach bunaithe ar chaibidil 
sa téacslelabhar. Is gá go mbeadh úsáid theicneolaíocht faisnéise agus na cumarsáide (TFC) mar 
chuid den phlean chomh maith.  Moltar freisin go mbeadh an plean ar fáil i nGaeilge go hiomlán 
le hachoimre i mBéarla más gá. 
 
Cuireadh gearrphlean do mhúineadh agus foghlaim na Gaeilge san Idirbhliain ar fáil le linn na 
cigireachta. Bhí an cuma ar an bplean go bhfuil béim ar mhúineadh na Gaeilge ar bhealach sách 
traidisiúnta ag díriú go príomha ar úsáid téacsleabhar, cluastuiscintí agus ábhar acadúil eile. Ní 
chóir go mbeadh an bhéim ar mhúineadh na teanga mar ábhar acadúil le linn na hIdirbhliana. 
Tugann an Idirbhliain deis iontach do mhúinteoirí ábhair a mhúineadh ar bhealach nuálach 
cruthaitheach spéisiúil. Moltar do na múinteoirí an deis a thapú agus clár taitneamhach 
comhaimseartha spreagúil a chur le chéile do na scoláirí a thabharfadh léargas dóibh ar an 
nGaeilge mar theanga bheo chomhaimseartha.  
 
TEAGASC AGUS FOGHLAIM  
 
Bhí úsáid na Gaeilge mar theanga bhainistíochta, chaidrimh agus mhúinte an-mhaith sna 
ranganna a breathnaíodh. Rinneadh iarrachtaí fónta gan dul i muinín an aistriúcháin ó Ghaeilge go 
Béarla agus moltar é sin mar dhea-chleachtas. Moltar na múinteoirí Gaeilge as a dtiomántas 
d’úsáid na sprioctheanga le linn na ranganna Gaeilge. 
 
Baineadh úsáid leanúnach as an gceistiúchán sna ranganna a breathnaíodh chun eolas a lorg, chun 
tuiscint na scoláirí ar ábhar an cheachta a chinntiú agus mar spreagadh chun scoláirí a chur ag 
caint. Cé go bhfuil gá le ceisteanna a chur go tráthrialta ar scoláirí ní leor é mar bhealach chun 
deiseanna cumarsáide Gaeilge a chur ar fáil dóibh. Is den riachtanas é, go gcuirfí deiseanna rialta 
cumarsáide ar fáil do scoláirí chun cur lena gcumas i labhairt na teanga agus chun cur lena 
bhféinmhuinín. Baineadh úsáid as obair bheirte i gcúpla chás a breathnaíodh ach ní raibh an obair 
idir lámha iomlán oiriúnach do chruthú suíomh cumarsáide sa Ghaeilge. Moltar go bpléifeadh na 
múinteoirí Gaeilge straitéisí cumarsáide le húsáid sa rang agus go mbainfí úsáid as ról-imirt, obair 
bheirt, obair ghrúpa agus cluichí le gach rang go tráthrialta. Is féidir raon agus cineál na 
ngníomhaíochtaí a chur in oiriúint do chumas an ranga agus do chumas scoláirí aonair. Ní mór a 
chinntiú freisin go bhfuil pé gníomhaíochtaí a chuirtear ar siúl sa rang dírithe ar scoláirí a chur ag 
caint lena chéile i nGaeilge. Tuairiscíodh gur fhreastal beirt mhúinteoir ón scoil ar chúrsa 
inseirbhíse de chuid na Seirbhíse Tacaíochta Dara Leibhéal don Ghaeilge.  Moltar go bhféachfaí 
ar chuid de na straitéisí cumarsáide a mholann an tSeirbhís don rang Gaeilge.  Is féidir cuairt 
scoile a lorg ón tSeirbhís Tacaíochta agus d’fhéadfadh bainistíocht na scoile an fhéidearthacht sin 
a phlé le foireann na Gaeilge. 
 
Baineadh úsáid an-éifeachtach as TFC i gcúpla rang a breathnaíodh, áit ar ullmhaíodh sleamhnáin 
chun cúrsaí ama, treoracha agus ainmneacha áiteanna aitheanta sa phobal, a mhúineadh. D’éirigh 
go maith leis na ceachtanna agus is cinnte gur chuir úsáid an TFC go mór le spéis na scoláirí san 
ábhar idir lámha. Baineadh úsáid as alt as páipéar Gaeilge i rang amháin chun cur le foghlaim na 
scoláirí i leith píosa litríochta. Úsaideadh an clár bán go héifeachtach chun eocharfhocail, frasaí 
nua agus freagraí ar cheisteanna a léiriú. Moltar úsáid na n-áiseanna thuasluaite go mór.  Seachas 
na samplaí sin áfach, is beag áis eile ar baineadh úsáid as sna ranganna Gaeilge seachas an 
téacsleabhar.  Moltar go láidir do na múinteoirí Gaeilge úsáid a bhaint as réimse leathan áiseanna 

le linn na gceachtanna Gaeilge idir TFC, ceol, dvdanna, pictiúir, grianghraif, giotaí as cláracha 
teilifíse, scannáin agus póstaeir. Tacaíonn úsáid áiseanna go mór le foghlaim na scoláirí. 
Cabhraíonn a n-úsáid le hábhar an cheachta a chomhthéacsú sa saol comhaimseartha do scoláirí 
rud atá riachtanach má tá an múinteoir chun a n-aird a tharraingt agus chun a gcuid spéise i 
bhfoghlaim na teanga a mhúscailt. 
 
Baineadh úsáid as réimse maith gníomhaíochtaí i ranganna áirithe a breathnaíodh agus moltar an 
cur chuige seo ach is gá a chinntiú nach bhfuil na gníomhaíochtaí sin go léir dírithe ar éisteacht 
agus ar scríbhneoireacht.  Is gá na scileanna teanga go léir a fhorbairt le linn gach rang Gaeilge. 
Baineadh úsáid as an athrá i gcás amháin a breathnaíodh le cinntiú go raibh scoláirí in ann focail 
agus frasaí nua a fhuaimniú i gceart.  Moltar an cur chuige seo toisc go gcuireann sé go mór le 
féinmhuinín scoláirí má tá siad in ann an fhoghraíocht cheart a úsáid. I gcásanna áirithe a 
breathnaíodh glacadh le freagraí aonfhocail ó scoláirí seachas abairtí iomlána a lorg. Moltar do 
mhúinteoirí abairtí iomlána a éileamh ó scoláirí mar fhreagraí ar cheisteanna chun breis 
chleachtaidh a thabhairt dóibh ar chomhréir na Gaeilge agus ar struchtúr na teanga. 
 
Bhí na múinteoirí fuinniúil agus díograiseach i mbun na ranganna Gaeilge. Shiúil múinteoirí 
timpeall na seomraí ranga ag cabhrú le scoláirí, ag ceartú a gcuid oibre agus ag freagairt 
ceisteanna. D’éirigh leo scoláirí a chur ag obair go réasúnta díograiseach sna ranganna agus ba 
léir go raibh caidreamh maith idir na scoláirí agus na múinteoirí.  Léirigh múinteoirí foighne agus 
bá le scoláirí a raibh deacrachtaí acu le foghlaim na teanga agus tugadh moladh leanúnach do 
scoláirí a raibh iarrachtaí ar siúl acu sna ranganna. Bhí cúrsaí araíonachta ar fheabhas sna 
ranganna a breathnaíodh. 
 
MEASÚNÚ 
 
Eagraítear scrúduithe inscoile ag an Nollaig agus sa samhradh.  Eagraítear trialacha lárthéarma 
chomh maith sna ranganna agus tuairiscíodh go ndéantar measúnú leanúnach ar obair bhaile na 
scoláirí. Cuirtear tuairiscí scoile abhaile chuig tuismitheoirí faoi dhó sa bhliain i ndiaidh na 
bpríomhscrúduithe. Coimeádtar tuismitheoirí ar an eolas faoi dhul chun cinn a bpáistí freisin trí 
chruinnithe tuismitheoirí agus múinteoirí agus trí úsáid na dialainne scoile. 
 
Eagraítear bréag scrúduithe béil do na scoláirí san Idirbhliain, sa chúigiú agus sa séú bliain ag an 
Nollag agus sa samhradh. Is deachleachas é seo agus moltar é. Chomh maith leis sin, eagraítear 
scrúduithe béil struchtúrtha do scoláirí sa tríú bliain agus arís moltar an cleachtas sin.  Moltar, 
áfach, go gcuirfí scrúduithe béil i bhfeidhm do na scoláirí go léir sa scoil ag tosú leis an gcéad 
bhliain agus go léireofaí torthaí na measúnaithe sin mar mhír ann féin sna tuairiscí scoile. Is den 
riachtanas é go dtuigfeadh scoláirí agus a dtuismitheoirí an tábhacht a bhaineann le labhairt na 
Gaeilge mar chuid den phróiseas foghlama teanga agus go mbeidís ar an eolas faoin mbéim 
bhreise atá ar an scrúdú béil mar chuid de na scrúduithe stáit. 
 
Bhí roinnt mhaith oibre le feiceáil sna cóipleabhair a breathnaíodh.  Ba léir go dtugtar obair bhaile 
ar bhonn rialta.  Tugadh obair bhaile de shaghasanna éagsúla sna ranganna a breathnaíodh, idir 
obair scríofa, obair thaighde, obair fhoghlama, obair ar an ríomhaire agus breathnú ar chlár 
teilifíse agus moltar an ilghnéitheacht sin san obair bhaile.  Sa chás go bhfuil obair seachas obair 
scríofa á thabhairt ní mór a chinntiú go mbíonn ar scoláirí taifead éigin a choinneáil ar an obair 
sin le cinntiú go gcuirtear an obair i gcrích. Bhí cuid den cheartúchán cóipleabhair easnamhach go 
maith agus bhí sé deacair ceartúcháin an mhúinteora a aithint ó cheartúcháin scoláirí go minic.  
Moltar go n-aontódh na múinteoirí ar chóras ceartúcháin comónta a chinnteodh go dtabharfaí grád 
nó marc don obair chomh maith le tagairtí do chaighdeán na hoibre agus do dhul chun cinn an 
scoláire.  Ní mór freisin, córas a aontú a chinnteodh go bhfoghlaimeodh scoláirí óna gcuid botún. 

Tá líon na scoláirí ag tógáil páipéir ardleibhéil Ghaeilge sna scrúduithe stáit, an Teastas 
Sóisearach agus an Ardteistiméireacht, titithe le blianta beaga anuas.  Níl an ghnóthachtail iomlán 
sásúil ag tógáil réimse cumais na scoláirí san áireamh.  Moltar do bhainistíocht na scoile agus do 
na múinteoirí Gaeilge an cheist seo a phlé mar ábhar práinne.  Ba cheart go gcabhródh roinnt de 
na moltaí sa tuairisc seo idir fhorbairt chlár chomhchuraclaim agus eischuraclaim, béim ar chúrsaí 
Gaeilge sa samhradh, breis béime ar labhairt na Gaeilge agus ar an bhfoghlaim ghníomhach, le 
suim na scoláirí a spreagadh chun fanacht leis an ardleibhéal agus leis an ngnóthachtáil i 
gcoitinne. 
 
ACHOIMRE AR NA PRÍOMHCHINNTÍ AGUS MOLTAÍ  
 
Is iad seo a leanas na príomhbhuanna a aithníodh sa mheastóireacht : 
  

• Moltar an obair a rinneadh ar phlean a chur le chéile do mhúineadh agus foghlaim na 
Gaeilge sa scoil. 

• Bhí úsáid na Gaeilge mar theanga bhainistíochta, chumarsáide agus mhúinte an-mhaith 
sna ranganna a breathnaíodh. 

• Moltar go mór an úsáid éifeachtach a baineadh as TFC i gceachtanna áirithe a 
breathnaíodh. 

• Bhí caidreamh maith idir na múinteoirí agus na scoláirí agus bhí dea-atmaisféar le 
braithint sna ranganna. 

• Léiríodh an-fhoighne le scoláirí a raibh deacrachtaí acu le foghlaim na teanga agus 
tugadh cabhair agus moladh leanúnach de réir mar a bhí gá leis. 

 
Déantar na mórmholtaí seo a leanas ar mhaithe le cur leis na buanna seo agus le réimsí forbartha a 
aithint:   
 

• Moltar clár eischuraclaim agus comhchuraclaim a chur le chéile don Ghaeilge le linn na 
scoilbhliana go léir chun tacú le múineadh agus foghlaim na teanga. 

• Moltar réimse níos leithne áiseanna a úsáid le linn na gceachtanna Gaeilge chun foghlaim 
na teanga a chomhthéacsú agus a dhéanamh níos spéisiúla do scoláirí. 

• Moltar deiseanna cumarsáide rialta éifeachtacha a chur ar fáil le linn na gceachtanna 
Gaeilge trí úsáid réimse straitéisí ar nós ról-imirt, obair bheirte, obair ghrúpa agus cluichí. 

• Moltar go gcuirfí scrúduithe béil foirmeálta ar gach scoláire sa scoil ar bhonn bliantúil. 
• Moltar go bhféachfaí ar straitéisí chun líon na scoláirí i mbun ardleibhéil do na scrúduithe 

stáit sa Ghaeilge, a ardú thar thréimhse ama. 
 

Eagraíodh cruinnithe iarmheastóireachta leis an bpríomhoide agus leis an bpríomhoide 
tánaisteach ag deireadh na meastóireachta mar ar cuireadh i láthair agus ar pléadh na dréacht-
chinntí agus moltaí.   

